
В О В Е Д 

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ 

УРЕДИ СО ЗАКОНОТ И ПРИЧИНИТЕ  ЗА ДОНЕСУВАЊЕ НА ЗАКОНОТ
Со Законот за здруженија и фондации (“Службен весник на Република Македонија“ бр. 52/10 и 51/11) се уредува начинот, условите и постапката за основање, регистрација и престанок на здрженијата, фондациите, сојузите, организационите облици на странските организации во Република Македонија, имотот со кој располагаат, надзорот, статусните промени и статусот на организациите од јавен интерес. 
 
Во Глава VII. Средства за работа на организациите се содржани одредби за изворите на средства за финансирање на организациите, и тоа  со членот 49 предвидена е поддршка на организациите од Буџетот на Република Македонија и од буџетите на општините,општините во градот Скопје  и градот Скопје.
Предложената измената на законот односно измената на членот 49 се однесува на воспоставување на правен  основ  за правилата и процедурите за распределба и доделување на буџетски средства наменети за финансирање на програмските активности и проекти на здруженијата и фондациите.
Ова од причина што од 2007 година па наваму распределба на средствата од Буџетот на Република Македонија наменети за финансиска поддршка на здруженијата и фондациите се вршеше согласно на Кодек за добри практики за финансиска поддршка на здруженија на граѓани и фондациите донесен од Владата на Република Македонија во 2007 година. Основ за донесување на овој Кодексот беше Стратегијата за соработка на Владата со граѓанскиот сектор 2007-2011година.

Во 2010 година во Република Македонија  беше донесен нов Закон за здруженија и фондации, а во меѓувреме се донесе и новата Стратегијата за соработка на Владата со граѓанскиот сектор 2012-2017 година.

Со Стратегијата за соработка на Владата со граѓанскиот сектор 2012-2017 година во делот V. Стратегиски приоритети и цели,  во Приоритетна област под 1. Развиен и одржлив граѓански сектор,  една од утврдените целите е: Придонес кон развојот на граѓанските организации преку директна финансиска поддршка. 
Во рамките на оваа цел како  мерка се предвидува Донесување на правно обврзувачки акт за распределба на средствата за граѓанските организации од Буџетот. Рокот за спроведување на оваа активност е 2012-2014 година.
Обврската која произлегува од Стратегијата за соработка на Владата на Република Македонија со граѓанскиот сектор 2012-2017 е потребата од воспоставување на правен основ во планирањето и доделување на средствата за поддршка на организациите, како и обезбедување на правно обврзувачки карактер на актите со кои ќе се утврдуваат посебните критериуми за доделување на буџетските средства.

 Од тука, со изменување и дополнување на Законот за здруженија и фондации се обезбедува транспарентност во финансирањето на организациите, преку определување на општите и посебните критериуми за финансирање на организациите со буџетски средства.

Општите критериуми се утврдени во предлог законот, а посебните критериуми за доделување на средства од Буџетот на Република Македонија e уредено дека ќе се утврдуваат со правно обврзувачки акт- кој ќе го донесе  Владата на Република Македонија.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОНОТ
Законот се заснова на истите начела на кој се заснова и Законот за здруженија и фондации.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлог законот нема да предизвика дополнителни  фискални последици врз буџетот .
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ  ЗА СПРОВЕДУВАЊЕ НА ЗАКОНОТ И НАЧИНОТ НА  НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА  МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Спроведувањето на Предлог законот не повлекува материјални обврски за одделни субјект.
ПРЕДЛОГ 
НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЗДРУЖЕНИЈА И ФОНДАЦИИ 

Член 1

Во Законот за здруженија и фондации (“Службен весник на Република Македонија“ бр. 52/10 и 51/11) во членот 49 ставите (2) и (3) се менуваат и гласат:
“(2) Во Буџетот на Република Македонија односно буџетите на општините, општините во градот Скопје и Градот Скопје се обезбедуваат средства за финансиска поддршка на проекти или програми кои ги реализираат организациите.

(3) Владата на Република Македонија, органите на државната управа и општините, општините во градот Скопје и Градот Скопје,  за доделување на средствата од ставот (2) на овој член донесуваат  годишни планови и програми, кои ги  објавуваат на нивните веб страници.„
По ставот (3) се додаваат четири нови става (4),(5),(6) и(7) кои гласат:
 „(4) Доделувањето на средствата се врши на транспарентен начин  врз основа на јавен повик кој се објавува на веб страната  на органот кој го објавува јавниот повик и во најмалку два јавни дневни весника од кои едниот е на службен јазик  различен од македонскиот јазик, што го зборуваат најмалку 20% од граѓаните. 
(5) На јавниот повик за доделување на средства може да конкурираат само организациите кои се регистрирани согласно на Законот за здруженија и фондации.
 (6) Поблиските критериуми, условите и начинот на доделување на средствата од Буџетот на Република Македонија  ги утврдува Владата на Република Македонија со уредба .
(7) Поблиските критериуми, условите и начинот на доделување на средствата од буџетот на општините ги утврдуваат советите на општините, советите на општините во градот Скопје и советот на Град Скопје. “
Во ставот (4) кој станува став (8) пред зборот “Органите“ се додаваат зборовите“Владата на Република Македонија,“.
Член 2
Владата на Република Македонија, актот од членот 1 на овој закон, ќе го донесе во рок од 30 дена од денот  на влегувањето во сила на овој закон.
Член 3
Овој закон влегува во сила осмиот ден од денот на објавувањето во “Службен весник на Република Македонија“.

О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Предлог законот за изменување и дополнување на Законот за здруженија и фондации содржи  3 члена.

Со членот 1 се изменува членот 49 за да се воспостават општите критериуми за планирање и доделување на буџетски средства за финансиска поддршка на организациите.Исто така се воспоставува  правен  основ  за утврдување на поблиските критериуми, услови и начин на доделување на  буџетските средства. За таа цел Владата на Република Македонија за распределба на буџетските средства донесува уредба , а за распределбата на средствата од буџетите на општините се остава можност поблиските критериуми да ги утврдат советите на општините.
Со членот 2 се предвидува рокот во кој Владата на Република Македонија ќе го донесе  актот од членот 1 на овој закон.

Со членот 3 се уредува  влегувањето во сила на Предлог законот.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со Предлог законот се исполнуваат целите на Стратегијата за соработка на Владата со граѓанскиот сектор 2012-2017 година во делот V. Стратешки приоритети и цели во Приоритетната област под 1. Развиен и одржлив граѓански сектор.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложеното решение ќе се воспостават општите критериуми за планирање и доделување на буџетски средства за финансиска поддршка на организациите, а поблиските критериуми ќе се уредат со уредба која ја донесува Владата на Република Македонија за средства од Буџетот на Република Македонија, а за средствата од буџетот на општините поблисите критериуми ќе ги уредат советите на општините..
ОДРЕДБИ ШТО СЕ МЕНУВААТ

2.Средства од буџетите

Член 49
(1) Организациите можат да добиваат средства од Буџетот на Република Македонија,  буџетите на општините, општините во градот Скопје и градот Скопје.
(2) Владата на Република Македонија и советите на општините, советите на општините во градот Скопје и советот на градот Скопје поблиску ги уредуваат условите за распределба и користење на средствата од ставот (1) на овој член.
(3) Владата на Република Македонија, односно надлежните органи на државната управа и општините, општините во градот Скопје и градот Скопје донесуваат годишни планови и програми за распределба на средствата од ставот (1) на овој член.
(4) Органите на државната управа ,  општините,  општините во градот Скопје  и градот Скопје на својата веб – страна ги објавуваат организациите кои ги добиле средствата од ставот (1) од овој член како и целите на организациите за кои ги добиле тие  средства.  

